
	ХАР ЯМАА

	 

	Зуны сарын цэлмэг намуухан үдэш байлаа. Арван тавны тэргэл сар сүүн цагаан гэрлээрээ газар дэлхийг гийгүүлэн, зуслан дэнжийг дагаж хотлон буусан малчин айлуудын гэр бараа үзэсгэлэнтэй үзэгдэх ажээ. Нуур тойрсон намгийн усанд царгиа дуут мэлхийнүүд дуу дуугаа авалцан хашхичиж байх нь сарлагийн олон бяруу тугал мөөрч байгаа юм шиг байдлыг санагдуулаад, алсад цагаан мод хаяж шуугилдан бужигнаж байгаа баясгалант залуусын дуу шуугианыг сонсоход бага хүүхэд явсан үеийг минь бодогдуулж байлаа. Гэрийн доторхыг гүйцэд гэрэлтүүлж чадахгүй, арай ядан сүүмэлзэж байгаа лааны цоролзсон жижиг дөлийг том цагаан эрвээхийнүүд дэлбэгэр далавчаараа хайр найргүй савчин ганхуулж байна. Идээ цагаа ханхалсан эсгий гэрийн дотор өвгөн Төмөр бид хоёр тухлан суугаад намуухан дуугаар харилцан ярилцаж байлаа. Төмөр гуай босож очоод бор тос хөвж хөөрсөн шуугьж байгаа амтат сайхан айргаас ноднин жил нэгдлийн даргын нэр дээр Бээжин хотоос бэлэгт ирсэн гоёмсог эрээн шаазанд бялхам дүүрэн хийж шимэн шимэн уугаад дээд уруулаа нөмрөн бүрхсэн өтгөн буурал сахлаа шувтран арчаад;

	— Өнөө шөнө, би чамд манай ардын засгийг мандахаас өмнөхөн энэ нутагт байсан ганц бие нэгэн «зожиг» чавганцын тухай ярьж өгье гэж бодож байна гэлээ.

	«Шинэ амьдрал» гэдэг нэгдлийнхний тухай ярьж өгнө үү гэж гуйсан миний хүсэлтийг өвгөн Төмөр энэ удаа хангасангүй харин, «зожиг» ганцаардмал эмгэний тухай ярьж эхэллээ. Гэтэл түүнээс илүү энэ нэгдлийн тухай яриулах гэсэн миний хүсэл эрмэлзэл бол намайг шууд эзэмдэн захирч байлаа. Уг нь нэгдлийн дарга надад хэлэхдээ:

	— Манай нэгдлийн тухай сайн мэдэх хүн бол адуун сүргийн 8 дугаар суурийн дарга өвгөн Төмөр гуай юм. Тэр хүн бол манай нэгдлийг анх сэдэвлэн байгуулалцсан хүний нэг. Би таныг тэр хүнтэй уулзуулж өгье гэж хэлээд намайг энд ирүүлсэн юмсан. Тэгтэл энэ өвгөн маань нэгдлийнхээ тухай ярихын оронд яхир ярдаг ямар нэгэн эмгэний тухай ярианд орлоо. Гэвч ихийг үзэж олныг сонссон энэ өвгөний учиртай, түүхтэй сайхан ярианд би төвөгшөөн залхуурсангүй, улам ч амтархан сонирхов. Өвгөн яриагаа цааш нь үргэлжлүүлэн:

	— Түүний уг нэр нь Дэжид гэдэг байсан боловч манай нутгийнхан «Хар ямаат» гэдэг байсан билээ. Тэгэхээр ер нь миний энэ ярих гэж байгаа зүйл бол тэр эмгэний тухай ч биш, харин нарийн дээрээ хар ямааных нь тухай болох нь ээ дээ гэхэд нь би:

	— Зүгээр, зүгээр ямааны тухай ч байсан хамаагүй ярь, ярь, сонсох тун дуртай байна гэлээ. 

	Өвгөн мөнгөн бөгжтэй үндсэн гансандаа тамхи нэрж асаагаад:

	— Тэднийх мал гэхээр ч юмгүй. Хэдхэн сарлагаас өөр малгүй айл байсан юм. Дандаа л ганц гэр явдаг болохоор нь тэдний тэр хэдэн үхэр нь ч хүртэл айлын малтай нийлдэггүй, хажиг зожиг явдаг байлаа. Түүгээр ч барахгүй хүн амьтан зусландаа буусан байхад тэднийх хаваржаан дээрээ байх юм уу, эсвэл зарим жил айлууд хаваржаандаа гарах яагаа ч үгүй байхад тэднийх зусландаа гараад явчихсан байдаг байлаа. Ер нь ганц тэр ч биш, юм болгон дээрээ хүнтэй нийлдэггүй яхир хүн байсан юм даа. Нэгэн хавар цаг, аян замын хэдэн хүн ямар нэгэн шалтгаанаар бэлчээрийн газар сүргээсээ хаягдан хоцорсон ганц нялх хар ишиг олжээ. Тэд тэгээд тэр хар ишгээ тэвэрсээр яваад эмгэн Дэжидийнд ирээд:

	— Бид хээрээс нэг нялх ишиг оллоо. Арга байвал та үүнийг тэжээж мал болгоно уу! Хэрэв аргагүй бол яая гэх вэ дээ! Өөр айлд аваачаад өгчихөөс биш гэж гэнэ. Эмгэн Дэжид аргагүй бол яая гэх вэ дээ! гэснийг нь өлгөн авч:

	— Аргагүй ч байсан би заавал аргална аа хө! гэж хэлээд ишгийг авч тэжээхээр шийдэв. Тэгээд өнөөх хар ишгээ үнээний сүүгээр угжиж, юу дайралдсан болгоноороо тэжээсээр байгаад овоо том болгов. Гэтэл ишиг нь хэдхэн сарлагаас ухаан алдталаа айдгаар барахгүй, хонь ямааны барааг ч харж чаддаггүй тийм хачин зожиг амьтан болжээ. Тэгдэг мөртөө соотон бор нохойтой нь ижилсэн дасаад түүнтэй өдрийн турш эрхлэн тоглодог байжээ. Малчин айл малаа чонотой дасна гээд бор зүсмийн нохой тэжээдэггүй заншилтай байдаг байхад, тэднийх заавал бор нохой тэжээсэн нь бас л түүний хэдэр зөрүүдийг нь харуулж байгаа хэрэг л дээ. Гаж буруу ааштай эмгэн Дэжид ганцаараа зожиглон тэгж байсаар нэг мэдэх нь ээ чухам ямар өвчин дайрсан юм бол бүү мэд, орноосоо ч босох тэнхэлгүй, ооч балга шөл цай ч уух чадалгүй байсаар туйлын их зовон зүдэрч бие барсныг нь нутгийн хүмүүс хэзээ хойно олж мэдээд зайлуулан оршуулжээ. Энэ завсар хэдэн үхэр нь эзэгнэх хүнгүй байсаар уул хяраар сарнин алга болж, бор нохой нь гэрийнхээ хаяанд оцойн суугаад баахан улин хуцаж байгаад мөн л тэнээд явчихжээ.

	Харин нөгөөх хар ямаа нь ганцаараа үлдээд хоёр өдөр гэрээ тойрч майлан майлан гүйж гэнэ. Гэвч эзэн болсон эмгэн ч эргэн ирж тэжээлийг нь өгсөнгүй. Ижилсэн дассан соотон бор нохой нь ч дайралдаж эрхлэн тоглосонгүй гэнэ. Хар ямаа өлсөхийн ихийг үзэж, ядрахын туйлыг эдэлж эхэлжээ. Цэцэг навчаа дэлгэсэн алтан дэлхий байсаар байтал идэх юм эрээд гүйж явдаг нь мөнгөн долгио давалгаалуулсан мөрөн голууд урссаар байтал цангаад явж байдаг нь ганц ч тэр хар ямааны буруу биш гэж би боддог юм даа. Зөрүүд зантай эмгэн Дэжид хар ямаатайгаа нэг тогооноос хооллож ундалдаг байжээ.

	Сүрэглэн явах хонь ямаанаас айн зугтдаг нь ч бас л түүнийг ганцаарыг нь байлгасны харгаа юм. Түүнийг бэлчээрт нэг ч удаа гаргахгүй дандаа гэртээ байлган үргэлж цагаан идээ, гурилаар тэжээсэн дээрээс тэгсэн юм байх даа. Түүний бойжилтын байдал нь нэг л хачин, ямаа ямаанаас өөр байдалтай, үс нь хүртэл дэндүү ширүүн бөгөөд гялгар, хар, хошуу нь хэтэрхий шөнтгөр урт, майлах нь хүртэл хонь шиг хачин дуугардаг байжээ. Чигээ олохгүй дайралдсан болгоноосоо айн зугтаад тэнэж явсан тэр хар ямааг манай эндхийн хоньчин Батсүх гэдэг нэг хархүү олоод хайрлан үзэж хоньтойгоо нийлүүлжээ. Гэтэл тэр хар ямаа ганцаараа цойлж зугтаад хоньчин хүүгийн үйлийг нь үзжээ. Тэгэхээр нь Батсүх нөгөөхийг чинь хөөцөлдөн байж барьж аваад өөр нэг ямаатай холбож орхиж гэнэ. Хар ямаа холбуулсныхаа дараа баахан цовхчиж гарчээ. Тэгээд цовхчихоо болилоо ч гэсэн хэвтэж орхиод явж өгдөггүй нөгөө ямааныхаа үйлийг нь үзжээ. Тэгж явахдаа шаазгай явсан ч үргээд л, туулай харайсан ч цочоод л тун ч хачин инээдэмтэй явдаг байжээ. Тэгээд яах вэ, байн байсаар хонь ямаатай ижилсэж байгалиас зохиогдсон жам ёсондоо дасаж эхэлсэн бололтой. Цэцэг ногооны амттай сайхныг ч мэдэж холбоо хэлхээгүйгээр хонь ямаатай сүрэглэн явж хамт олноороо амьдрах сайхан замд орж эхэлжээ. Бас тэгэхдээ хэд хэдэн буруу явдал гарган мунгинасан гэдэг. Надмид гэдэг айлын дэлгэчихсэн нойтон ааруулыг өөртөө тавьсан тэжээл гэж санаад юу ч үгүй болтол нь идэж орхижээ. Тэгж аргатлаа ааруул идсэний улмаас ам нь туйлын их цангасан юм байх даа. Уух юм эрээд гүйж явтал нь нэг хувинтай ус шиг юм дайралджээ. Түүнээс уугаад үзсэн чинь гашуун амттай байсан боловч уул нь тэжээл ууж сурсан учир дажгүй ууж орхижээ. Тэр нь архи байсан тул өнөөх чинь шал согтоод, ямаа бас агсан тавьдаг юм байх даа, дайралдсан амьтан болгоноо хөөж мөргөөд байхыг нь үзсэн хүмүүс түүнийг галзуурч байна гэж ярилцаж байжээ. Гэтэл нөгөөх чинь салгалан ганхаж явсаар тулганд түлсэн задгай гал руу савж унаад хамаг үсээ хуйхлан шатаж үхэхийн даваан дээр хүн дайралдаж галыг нь унтрааж амийг нь аварчээ. Тэгж нэг аюулаас гарсан боловч түүнээс нэлээд хойно нэгэн өдөр Асгат өндрийн өвөрт хонин сүргийнхээ хамт бэлчиж явтал нь бор нохойтой нь ав адилхан нэг амьтан хадан дундуур мөлхөж явааг хараад ижлээсээ тасран түүн тийш гүйж хүртэл нөгөөх нь эрхлэн тоглохын оронд сэрвээнийхээ үсийг босгон шүдээ ярзайлгаж байснаа шууд үсрэн дайраад хонгоноос нь хайр найргүй зулгааж эхэлжээ. Хар ямаа өвдөхийн эрхэнд байдаг тэнхээгээрээ хашхирч гэнэ.

	Энэ өдөр хонь хариулж явсан Ганхуяг гэдэг жаал хүү уншиж яваа номдоо улайраад хар ямааны тэгж чонотой ноцолдож байгааг ер анхаарсангүй байжээ. Ном уншдаггүй хүн бол маш муухай юм. Гэвч хонь хариулахдаа ном унших нь зүйтэй боловч хариулж байгаа малаасаа анхаарлаа холдуулж болохгүй гэдгийг ялангуяа багачууд мэдүүштэй. Хар ямааны орилсныг нь сонссон юм бол уу, ашгүй тэгж аз болж дайралдсан юм уу, бүү мэд. Түлээ авч явсан хүмүүсийг дагаж явсан хэдэн нохой дайралдаж, чононд бариулахын нь даваан дээр салгажээ. Татанхай хонготой хар ямаа түүнээс хойш бор нохойтой тоглохоо бүрмөсөн больжээ. Тэр хар ямааны үр төл олшрон олширсоор одоо манай нэгдлийн ямаан сүргийн дотор олон хар ямаа явж байгааг үзээд чи, миний ярьсан энэ зүйлийг санах байх даа. Манай нэгдэл олон хар ямаатай шүү. Ер нь ганц ямаа ч биш, сүүлийн жилүүдэд бид олон малтай болон баяжиж байна. Иймд ер нь хажиг хүн, хэдэр байвал яадгийн намтар, зожиг явбал мал хэрхдэгийн үлгэр товчдоо иймэрхүү шүү байдалтай байна. Манай хойч үеийн багачуулаас л тийм ганцаардмал байдалтай хүн гарахгүй байгаасай гэж хүсдэг юм. «Ганц хүн, хүн болдоггүй, ганц түлээ гал болдоггүй» гэсэн ардын цэцэн үг талаар биш үг шүү дээ. Хамт олноороо амьдрахын хөгжил цэнгэл баяр баясгаланг зарим хүн одоо болтол ойлгоогүй байна. Хөдөлмөрөө нэгтгэж сайн сайхан амьдрахын үр шимийг нэгдэлд элссэн хүн л ганцхан хүртэнэ дээ. Тэгэхдээ бид харин тэр эмгэн шиг болж үхэх байх гэж айсандаа ч нэгдсэн хэрэг биш юм шүү. Бид чинь сэтгэлээрээ жинхэнэ хүний ёсоор сайн сайхан аж төрье. Хөдөлмөрөө нэгтгэж аз жаргалтай амьдарна гэж хэлэлцээд нэгдсэн билээ.

	Нэгдсэн хүч уулыг ч өргөж чадна гэсэн үг байдаг юм. Манай нэгдэл анх ... онд есхөн өрх айл, тавин нэгэн малтай нэгдсэн гэж бодоход одоо нэг зуун зургаан өрх айл есөн мянга гаруй малтай ханагар баян амьдарч байна гэж сэтгэл нь ихэд хөдөлсөн өвгөн цааш нь, «Шинэ амьдрал» гэдэг энэ нэгдлийнхэн хэрхэн тэмцэж, яаж ажиллаж ямар бүтээл гаргасан тухайгаа маш дэлгэрэнгүй ярьж өгсөн боловч нэлээд удаан хугацаагаар энэ нэгдлийнхэнтэй хамт амьдарч хамт ажиллахгүйгээр эдний ажилтай олигтой танилцаж арвитай юм мэдэж чадахгүй юм байна гэдгийг би энэ өвгөний энэ шөнийн ярианаас сайн ойлгож авлаа. Тэгээд биеийнхээ чилээг гаргахаар гадаа гарах үед үүр манхайтал цайгаад болжморууд далан өнгийн дуугаар шуугилдан жиргэж манаатай хоносон адуун сүрэг униарт ногоон талын дунд алаглан ярайж харагдах нь сэтгэлд таатайхан байлаа. Шөнийн дунд өнгөртөл цагаан мод хаяж тоглосон залуусыг амтат нойроос нь сэрээж яваа өвгөний танил дуу сонстож байлаа. Удсан ч үгүй айлуудын тооноор шингэн цэнхэр утаа манаран савсаж эхлэв.

	— Хүүе Төмөр өө! Чи адууны урдаас яваач.

	— Оюун аа! Чи өчигдөр орой унаганы ногт хаана тавьсан бэ?

	— Өнөөдөр пионерын зусланд айраг хэн хүргэж өгөх билээ? гэх зэрэг ажилдаа шамдан орж байгаа баясгалант хүмүүсийн дуу шуугиан өрнөж олон адууны хөлийн чимээ нижигнэн уурга ташуур тачигнан эхээсээ төөрсөн унаганууд янцгаалдаж байх нь өнгөрсөн шөнө өвгөний ярьсан эмгэний тухай гаслант үе, харанхуй шөнийнхөө хамт миний сэтгэл оюунаас арилан замхарч манай гэрэлт энэ үеийн баяр жаргалант хүмүүсийн бүтээлийн шинэ өдөр ингэж эхэлж байгаа нь юутай сайхан билээ.

